La Mondpokala Turniro povas akceli la batalon kontraŭ rasismo
Deklaro de la Alta Komisiito de UN por Homaj Rajtoj, Navi Pillay, 
okaze de la Internacia Tago por la Eliminado de Rasa Diskriminacio (21 marto 2010)

La venonta Mondpokala Turniro de Futbalo en Sud-Afriko estos okazo por freŝe rigardi la problemon de rasismo en sporto kaj utiligi la grandan potencialon de sporto por subfosi rasismon, fremdofobion kaj similajn formojn de netoleremo en la pli vasta socio. 
La simbolismo de la Mondpokala Turniro 2010 okazonta unuafoje en afrika ŝtato kaj aparte en lando, kiu dum tiom da jaroj estis sinonimo de institucia rasismo, estas grava.  Ĝi estis ankaŭ faktoro por elekti ĉi-jare sportrilatan temon por la Internacia Tago por la Elimino de Rasa Diskriminacio – la 21-a de marto –  dato kiu markas la datrevenon de la masakro en Sharpville, en kiu dekoj da pacaj demonstraciantoj, protestantaj kontraŭ la leĝoj pri enlandaj pasportoj fare de la apartisma reĝimo, estis mortigitaj de la sud-afrika polico.

Rasismo en sporto restas problemo en multaj landoj kaj sportobrancoj. Mi urĝas sportajn administrantojn ĉie sekvi la ekzemplon de du pintaj aŭtoritatoj de futbalo, FIFA kaj UEFA, pri ellaboro de seriozaj kampanjoj por elradikigi ĝin el sporto sur ĉiuj niveloj loka, nacia kaj internacia.  

En la lastaj jaroj okazis multaj hontindaj incidentoj en futbalstadionoj, ĉe kiuj subtenantoj de unu teamo ĉikanis ludantojn de la kontraŭa teamo pro ties raso. La reguloj de FIFA ebligas deskribon de poentoj, se kluboj ne entreprenis sufiĉajn agojn por kontraŭbatali rasismon kaj similajn ekscesojn, sed naciaj ligoj ofte timas apliki tiujn regulojn. 

La samo validas pri naciaj teamoj. En iuj okazoj riĉaj kluboj kaj riĉaj naciaj organizaĵoj eskapis kun ridindaj monpunoj kelkmildolaraj post seriozaj rasismaj incidentoj dum matĉoj. Mi urĝas FIFA, UEFA kaj la naciajn futbal-aŭtoritatojn ĉie, ke ili subtenu sian fortan retorikon per seriozaj kaj konsekvencaj timigiloj, inkluzive enirmalpermesojn al stadionoj kaj deskribo de poentoj. Dum ili ne faros tion, la admirinda celo de elradikigo de rasismo el futbalo restos ne atingita.
Malgraŭ la daŭraj problemoj, kiujn futbalo plu alfrontas, necesas rekoni, ke en multaj landoj tiu sporto engaĝiĝis en seriozan plurjardekan batalon kontraŭ rasismo, el kiu rezultis signifaj atingoj, helpe de kelkaj brilaj iniciatoj de NRO-j kaj aktiva partopreno de multaj influhavaj stelludistoj.  

Vidi sur la kampo ludistojn kun malsamaj rasaj fonoj fariĝis normo en multaj landoj. Ludistoj apartenantaj al rasaj malplimultoj nun estas en ĉiuj pozicioj en la teamo, inkluzive de tiuj konsiderataj pli ‘strategiaj’, el kiuj ili antaŭe estis larĝe ekskluditaj. Tamen, eĉ se oni ĉiam pli ofte konfidas al ili la estrecon de teamo, malplimultoj plu estas zorgige subreprezentitaj sur la trejnista nivelo. 

La rolo de sporto por ŝanĝi sintenojn al rasismo havas grandegan potencialon – precipe en sporto kiel futbalo, kiu altiras grandegajn kaj pasiajn spektantarojn vivajn kaj televidajn. Mi sincere esperas, ke la Mondpokala Turniro 2010 estos ne nur sukcesa kaj ĝojoplena evento en si mem, sed ke ĝi ankaŭ stimulos plian daŭripovan klopodadon por elradikigi rasismon el sporto kaj ke tiu ĉi potenca vehiklo helpos plifortigi pozitivan sintenon al malplimultoj kaj enmigrintoj en la socio ĝenerale.

Mallongigoj:

FIFA: Intermacia Federacio de Asocia Futbalo; UEFA: Unuiĝo de Eŭropaj Futbal-Asocioj
UN: Unuiĝintaj Nacioj; NRO-j: Neregistaraj organizaĵoj

Informa noto: Internacia Tago por la Elimino de Rasa Diskriminacio 2010

Diskvalifiku rasismon!

Ĉiujare la 21-an de marto homoj ĉirkaŭ la globo observas la Internacian Tagon por la Eliminado de Rasa Diskriminacio. La ĉi-jara temo Diskvalifiku rasismon enfokusiĝas al rasismo en sporto. Fini diskriminacion estas priotitato de la Oficejo de UN por Homarj Rajtoj.  

Rasismo en sportaj eventoj estas maltrankviliga fenomeno en diversaj partoj de la mondo kaj ĝi ne limiĝas al unu branĉo de sporto. En lastatempa rezolucio (64/148), la Ĝenerala Asembleo de Unuiĝintaj Nacioj esprimis siajn zorgojn pri la kreskanta ofteco de rasismaj incidentoj en diversaj sportaj eventoj kaj alvokis por tutmondaj klopodoj por komplete elimini rasismon. 

Ĉiu homo havas fundamentan rajton je aliro al fizika edukado kaj sporto, kiuj estas esencaj por la plena disvolviĝo de lia personeco.  La Ĉarto pri Fizika Edukado kaj Sporto de Unesko el 1978 (art. 1.1) montras al homrajta aliro al sporto. Ĝi emfazas, ke ĉiu devus ĝui ‘plenajn ŝancojn’ por prakti fizikan edukadon kaj sporton, kaj ke la postuloj de malavantaĝigitaj grupoj de la socio devus esti prioritate traktataj.

Ajna formo de diskriminacio … surbaze de raso, religio, politiko, sekso aŭ alimaniere estas neakordigebla kun la aparteno al la Olimpika Movado.  Ankaŭ la Olimpika Ĉarto de 2007 emfazas la homrajtan dimension de sporto. Praktiki sporton estas homa rajto. Ĉiu individuo devas havi la eblecon praktiki sporton, sen kiu ajn diskriminacio kaj en la Olympika spirito, kiu postulas reciprokan komprenon en spirito de amikeco, solidareco kaj honesta ludo, ĝi konstatas.

La Internacia Konvencio pri la Eliminado de Ĉiuj Formoj de Rasa Diskriminacio estas ratifita de preskaŭ ĉiuj landoj de la mondo. La batalo kontraŭ diskriminacio restas tamen ĉiutaga batalo por milionoj ĉirkaŭ la mondo. Intensigitaj fortostreĉoj necesas por efektivigi la rekomendojn de la Komitato de UN por la Eliminado de Rasa Diskirminacio, kiu kontrolas, ĉu la registaroj plenumas siajn devojn laŭ la Konvencio. Obeigo al la decidoj de la Komitato, retiro de rezervoj al la Konvencio kaj ĝustatempa submeto de raportoj estas ekstreme gravaj.

Rasismo kaj sporto

Durbana Programo de Agado 2001:

Ŝtatoj estas urĝataj, kunlabore kun interregistaraj organizaĵoj, Internacia Olimpika Komitato kaj internaciaj kaj regionaj sportaj federacioj, intensigi la batalon kontraŭ rasismo en sporto (para. 218)
Fina Dokumento de la Durbana Prisekva Konferenco 2009:

Ĉiuj internaciaj sportaj organizaĵoj estas urĝataj antaŭenigi sportan mondon liberan de rasa diskriminacio kaj fremdofobio, kaj de rilata netoleremo. (para. 128)

FIFA estas invitita, lige kun la Mondpokala Turniro de Futbalo 2010 okazonta en Sud-Afriko, enkonduki videblan temon pri nerasismo en futbalo. Estas petite, ke la Alta Komisiito por Homaj Rajtoj metu la problemon de rasismo en sporto al la atento de aliaj internaciaj sportorganizaĵoj. (para. 129)

La 21-an de marto 1960 polico ekpafis kaj mortigis 69 homojn kaj vundis pli ol 300 aliajn dum paca demonstracio kontraŭ apartismaj leĝoj en la komunumo Sharpeville, Sud-Afriko.  En 1966 la Ĝenerala Asembleo de UN proklamis la 21-an de marto Internacia Tago por la Eliminado de Rasa Diskriminacio memore al la tragedio de Sharpeville. De post tiam la 21-a de marto servas ne nur por reatentigi la internacian komunumon pri la teruraj sekvoj de rasismo sed ankaŭ por memorigi pri niaj sindevigo kaj decidemo kontraŭbatali rasan diskriminacion.

